
Nd. 400. Frumvarp tillaga [228. mál]
um breytingu á lögum nr. 52 frá 9. apríl 1956, um vinnumiðlun.

Flm.: Sighvatur Björgvinsson, Svavar Gestsson, Guðmundur H. Garðarsson.

1. gr.
e-liður 3. gr. laganna orðist svo:
c. að veita öryrkjum, unglingum og eldra fólki aðstoð við að finna vinnu við þeirra hæfi.

2. gr.
Lög þessi öðlast þegar gildi.

Greinargerð.

Frumvarp þetta lýtur að því að sú einfalda breyting verði gerð á lögum nr. 52/1956, um
vinnumiðlun, að meðal hlutverka vinnumiðlunar verði að útvega eldra fólki, sem er starfs
vant og hefur starfsheilsu, aðstoð til þess að afla sér atvinnu við hæfi. Í gildandi lögum er
gert ráð fyrir því að vinnumiðlun, sem starfrækja ber í hverjum kaupstað eða kauptúni með
300 íbúa eða fleiri, hafi slíkum skyldum að gegna gagnvart öllum öðrum, þ. á m. gagnvart
unglingum og öryrkjum. Eini hópurinn, sem af einhverjum ástæðum hefur orðið útundan,
er eldra fólkið. Þó er atvinnuvandi þess oft einna mestur, t. d. fólks sem látið hefur af
störfum sökum langs starfsaldurs en heldur enn starfsþreki og vill fá að halda áfram að vinna
sér og öðrum til gagns. Það er ekki aðeins til hagsbóta fyrir heildina að starfs kraftar þessa
fólks, sem aflað hefur sér mikillar reynsluþekkingar , fái að njóta sín heldur er það einnig
heilsufræðilegt atriði að fólk, sem vill vinna, fái að vinna. Fátt er meira niðurdrepandi fyrir
andlega og líkamlega heilbrigði karls eða konu, sem vanist hefur vinnu og skilað miklu
ævistarfi, en að uppgötva einn góðan veðurdag að ekkert viðfangsefni sé lengur fyrir hendi
þótt hvorki vinnuvilja né starfsheilsu bresti. Skapar þetta oft mikinn og sáran vanda sem
iðulega er mætavel unnt að leysa ef einhver vill veita sitt lið. Margt eldra fólk, sem vanist
hefur því um ævina að líta á sjálft sig sem fullgilt til verka, veigrar sér við og forðast að ganga
bónarveg milli vinnustaða í atvinnuleit eftir að hafa skilað fullgildu ævistarfi. Öðru máli
gegndi ef það gæti leitað milligöngu vinnumiðlunar á vegum sveitarfélagsins sem með lögum
hefði verið falið að veita eldri þjóðfélagsþegnum sömu fyrirgreiðslu og þjónustu og öllum
öðrum. Með sama hætti er það algengt að fólk, sem látið hefur af störfum vegna
starfsaldurs, flytjist í nýtt umhverfi þar sem það þekkir lítið til. Segir það sig sjálft hversu
miklu auðveldara væri fyrir það fólk að geta eins og allir aðrir þegnar þjóðfélagsins snúið sér
til vinnumiðlunar í viðkomandi sveitarfélagi með fyrirspurnir um vinnumál en að leita á
náðir ókunnugs fólks í framandi umhverfi.

Þetta eldra fólk, sem öðlast hefur mikla reynslu og þekkingu á langri vegferð, er oft á
tíðum vinnukraftur sem nýtist ekki síður, jafnvel betur, en þeir sem meiri starfsorku hafa. Sé
vinnan þessu fólki ekki um megn er trúrri, samviskusamari og dyggari vinnukraft vart hægt
að fá. Ýmsir atvinnurekendur myndu því án efa hafa hag af því og jafnvel leita eftir því að
vinnumiðlanir í sveitarfélögum hefðu milligöngu um starfsútvegun fyrir eldra fólkið.

Ekki verður í fljótu bragði séð nein haldbær ástæða fyrir því að eldra fólk skuli
sérstaklega undanþegið þeirri þjónustu sem vinnumiðlanir veita, -- einu þjóðfélagsþegnarn-
ir sem það eru að börnunum undanteknum. Verður því að líta svo á að hér sé frekar um
vangá að ræða en meðvitaðan ásetning löggjafans. Er þá fyllilega orðið tímabært að úr þeirri
vangá sé bætt.


